
PAULO ENA REVAREVA
TITO ENA

1 Lau Paulo, Dirava ena hesiai tauna bona
Iesu Keriso ena aposetolo, Dirava ena abi-hidi
taudia edia abidadama idurulaina bona Dirava
ibadinana herevadiamomokanidia ihadibalaidia
totodia e siaigu, 2 mauri hanaihanai bae laroa
helaoreana. Seneda do asie vara negana ai,
koikoi asi dibana Diravana ese una mauri hanai-
hanai e gwauraia hamata, 3 ema bona ena
nega korikori ai ena gwauhamata anina vada e
hahedinaraia, ihamaurida Diravana ena hahe-
dua dainai na harorolaiamu sivaraina namona
lalonai.

4 Tito, natugu korikori eda abidadama tamona
lalonai, na tore henimumu: harihari-bada bona
maino, Tamada Dirava ena amo bona Keriso Iesu
eda Hahemauri Tauna ena amo, bavabi.

Ekalesia ireḡuna
5 Krete ai na rakatanimu badina binai: do

asie maoro ḡaudia na ba hamaoromaoro, bona
heitatao taudia danu hanua hanua lalodiai ba
gwauraidia hidi, egu hahedua heḡereḡerena.
6 Asi edia kara dika taudia, adavadia tamodia
taudia, natudia be Iesu ibadinana memerodia,
asi edia lebulebu bona asi edia gwau-edeede,
bavabidia hidi. 7 Badina be heitatao tauna na
basie habadelaia diba baine namo; ia na Dirava
ena hesiai tauna. Ia na basine daḡedaḡe; ba-
sine badu haraḡa; kekero muramuradia basine
inu momo; basine heatu; moni basine mata

ḡaniḡani henia. 8 A idau taudia baine abidia
dae; kara namo baine ura henia; sibona baine
hegwahi baine kara maoromaoro; baine helaḡa;
baine boga auka. 9 Hereva momokani baine abi
tarika-tarika, vada e hadibalaia heḡereḡerena;
unu amo baine heḡereḡere, hahediba herevadia
maoromaorodia amo taunimanima lalodia baine
hagoadadia bona hereva momokani e laoahumu
taudia baine nanaudia.

Hahediba koikoi
10 Hutuma na e gwau edeedemu, e hereva

kava hereva kavamu, taunimanina e koidiamu.
Peritome taudia na una kara ai e hereamu.
11 Ba gwaudia tubu, ududia bae hakapu; badina
be iduhu haida vada e hahekwakwanaidia, ha-
hediba herevadia koikoidia vada e hadibalaidia,
moni idavarina totona. 12 Idia sibodia edia per-
oveta tauna ta ini e gwau toma: Krete taudia
na nega idoinai koikoi taudia, uda boromadia
dikadia na heheto, boga mase taudia. 13 Una
hereva na momokani. Taunabunai ba gwau
henidia goadagoada, sivarai namo bae abia dae
maoromaoro; 14 a Iuda taudia edia gori bona
hereva momokani vada e rakatania taudia edia
haheḡani basie abi dae.

15 Ḡau iboudiai be ḡoḡoeva-ḡoḡoeva, lalo-
ḡoevaḡoeva taudia ediai. A lalo-miro taudia
ediai bona asi edia kamonai taudia ediai ḡau ta
dia ḡoeva; idia daradia bona lalodia na mimiro.
16 Idia na Dirava dibadia e tomamu, a ḡau be
edia kara ese e ḡoreamu; idia na lalomase taudia,
gwau-edeede taudia, kara namodia iboudiai lalo-
diai idia na asi goadadia.



TITO 2:1 iii TITO 2:12

2
Emu sisiba

1 A oi na hahediba herevadia maoromaorodia
ba hahedibalai. 2 Tatau badadia ba hadibadia,
bae boga auka, bae matau, Ialodia bae hadai
maoromaoro, kamonai ai bona lalokau ai bona
haheauka ai bae gini tutukatutuka. 3 Hahine
badadia danu ba hadibadia, bae noho helaḡa tau-
dia heḡereḡeredia, basie hahebade koikoi, vine
ranuna basie inu momo, kara namo bae hahed-
ibalai. 4 Bena idia edia amo eregabe hahinedia
ese adavadia bona natudia bae lalokau henidia;
5 lalodia bae hadaimaoromaoro; basiemata dika;
ruma ai bae ḡaukara; bae hebogahisi; adavadia
eredia bae kamonai. Unuhetomana ta ese Dirava
ena hereva basine hadikaia.

6 Eregabe taudia danu ba haduadia, bae boga
auka. 7 Bona oi sibomu kara namodia ba hahed-
inarai, bae haḡoimu helaoreana. Emu hahediba
herevadia bae maoromaoro; bona bae matau.
8Bena emu hereva baemaoromaoro dainai ta ese
basine habadelaimu diba; bona heiri-heiri tauna
baine hemarai, badina be dikada basine gwaurai
diba.

9Hesiai taudia na biagudia bae kamonai heni-
dia, ḡau iboudiai lalodiai bae hamoaledia. Basie
heiri-heiri henidia; 10 edia ḡau basie henao; ka-
monai karadia bae hahedinarai. Unu amo ḡau
iboudiai lalodiai Ihamaurida Diravana ena ha-
hediba herevadia anidia bae hahedinarai.

11 Badina be Dirava ena harihari-bada vada
eme hedinarai, taunimanima iboudiai ihamau-
ridia; 12 bona vada e hadibadamu, e tomu Dirava
idadaraina karadia bona tanobada ena lebulebu
karadia baita rakatani, ina tanobada ai baita

noho migomigo, baita kara maoromaoro, Dirava
baita badinaia. 13Helaro namona baita naria: Di-
rava badana bona Ihamaurida Tauna Iesu Keriso
hairaidia ihahedinaraidia bunai. 14 Ia na sibona
vada e heni, ita daidai, kara dika iboudiai edia
amo baine ruhada nege, orea ta baine haḡoevaia
sibona ena, kara namo baine goadalai oreana.

15 Ini ḡau ba herevalai; taunimanima ba hadua-
dia bona ba sisiba henidia mai siahumu ida. Tau
ta ese basine dadaraimu.

3
1 Ba hahelalodia une, hahemaoro taudia bona

siahu taudia bae kamonai henidia, bona edia
haheḡani bae badina. Bae noho haḡaeḡae, kara
namo iboudiai ikaradia. 2 Tau ta dikana basie
gwauraia; basie heai; bae manau; taunimanima
iboudiai bae kara namo henidia. 3 Badina be
ita danu gunaguna mai eda kavakava bona mai
eda gwau-edeede bona e hakauda kerere; ura
dikadia bona moale idau-idau ta badinava; lalo-
dika ai bona vaḡeḡe ai ta nohova; haida ese ita
e inai henida, bona ita ese idia ta inai henidia.
4 A Ihamaurida Diravana ena gado-namo bona
ena uraheni taunimanima edai e hedinarai ne-
gana ai, 5 ia ese e hamaurida, dia ita eda kara
maoromaoro daidiai, to iena hebogahisi dainai,
vara lou ena hehuri ai bona Lauma Helaḡa ena
hahematamata ai. 6 Una hahemauri na ia ese
latadai vada e seia dobi, Ihamaurida Tauna Iesu
Keriso bagunai. 7 Taunabunai, iena harihari-
bada ese maoroda baine gwaurai, bona ia dihina
ai baine halaoda, mauri hanaihanai helarona
heḡereḡerena.

8 Una na hereva momokani; bena na uramu
unu hereva ba gwaurai goadagoada, bena Dirava
vada e abidadama heniamu taudia na nahuadia
bae toho, kara namodia bae badina. Ini ḡau be
nanamo bona mai anidia, taunimanima ediai.
9 A henanadai kavakavadia iherevalaidia, bona
uru ihagaudia, bona heai, bona taravatu hepa-
pahuahudia, amo ba gini siri; badina be idia na
asi anidia bona kavakava. 10Heiri-heiri tauna be
nega gini-gunana bona nega iharuana ba sisiba
henia, murinai ba dadaraia. 11 Dibamu una tau
na mai ena kerere bona mai ena dika; ia sibona
ese ena dika vada e hahedinaraiamu.

Hahetoni herevadia
12 Aretema eiava Tukiko baina siaia vasi ne-

gana ai, dekegu baoma haraḡa Nikapoli ai; bad-
ina be keru negana ai unuseni ai baina noho na
tomamu. 13 Sena, taravatu tauna, bona Apolo,
na edia laolao dalana ba lailaia, ḡau ta ai basie
dabu. 14 Varavarada danu ḡaukara namodia
bae manadalai, dabu taudia bae hanamodia, asi
huahuadia bae noho na garina.

15 Bamogu iboudiai iniseni ai ese e hahenamo
henimumu. Iesu ibadinana ai e lalokau heni-
maimu taudia ba hahenamo henidia. Harihari-
bada be umui iboumui ai emui ai baine mia.

